


福建等處承宣布政使司為抄摺行知事案查嘉慶拾玖年捌月初壹日奉巡撫部院王憲牌竊照本部院〔於〕嘉慶拾玖年柒月參拾日具奏琉球國難番宮城等柒名遭風撫卹一摺除俟奉到硃批另行飭知外合先抄摺行知備牌行司即便轉行查照毋違計抄發摺稿一件內開奏為撫卹琉球國遭風難番恭摺具奏仰祈聖鑒事據臺灣府知府汪楠詳稱有琉球國難番宮城等柒名在洋遭風漂至鳳山縣地方等情當經飭令護送來省妥為撫卹照例辦理去後茲據署布政使瑞詳稱該難番宮城等〔於〕本年陸月貳拾壹日經廈〔門〕同知轉護到省飭據兼署福州府海防同知事閩縣知縣言尚焜傳同通事譯訊〔得〕宮城等一共柒名俱係琉球國那霸府人駕坐海船壹隻經該國差往八重山催納米石領有執照〔於〕嘉慶拾玖年參月拾伍日開船在洋遭風肆月初壹日漂至臺灣府屬鳳山縣轄番社船隻沖礁〔擊〕碎該難夷扶板上岸雜物執照沉失潮退撈獲鐵錠等件經該處社番送經鳳山縣安頓撫卹護送至臺灣府城并將撈獲鐵錠等物變賣番銀參拾元解交臺灣縣轉給該難夷收領由臺灣府賞給衣食等項委員護至廈門轉送到省安頓館驛等情臣查宮城等遭風漂至閩省情殊可憫應照例賞給布棉等物折價給領仍自安插之日〔起〕每人日給米壹升鹽菜銀陸釐回國之日另給行糧壹個月〔於〕存公銀內動給事竣造冊報銷至該難夷等將來回國現據存留通事供稱俟該國進貢船隻來閩附搭遣回相應俯如所請以仰副聖主懷柔遠人之至意除冊送部外臣謹恭摺具奏伏祈皇上睿鑒謹奏等因又為恭錄硃批行知事嘉慶拾玖年拾月拾捌日奉兼署巡撫部堂汪憲案竊照王撫部院〔於〕嘉慶拾玖年柒月參拾日具奏琉球國難番宮城等柒名遭風撫卹一摺今〔於〕玖月貳拾玖日准王撫部院來函〔於〕玖月拾柒日蘇州途次奉到硃批覽欽此除原摺先經抄發毋庸重錄外合就行知備案行司即便轉行查照毋違等因又為抄摺行知事嘉慶拾玖年玖月拾貳日奉兼署巡撫部堂汪憲牌竊照本兼署撫部堂〔於〕嘉慶拾玖年玖月初玖日恭摺具奏琉球國遭風難番久場島等一摺除俟奉到硃批另行飭知外合先抄摺行知備牌行司即便轉行查照毋違計抄發摺稿一件內開奏為撫卹琉球國遭風難番恭摺具奏仰祈聖鑒事案准浙江前撫臣李咨會琉球國難番久場島等玖名遭風漂至浙江臨海縣地方護送來閩遣發回國等因當經飭行沿途各營縣妥為護送照例辦理去後茲據〔署〕布政使瑞詳稱該難夷久場島等〔於〕本年捌月初陸日到省飭據兼署福州府海防同知事閩縣知縣言尚〔焜〕傳同通事譯訊得久場島等一共玖名俱係琉球國那霸府西〔村〕人坐駕海船壹隻杉板小船壹隻獨〔木〕小船壹隻並無軍器牌照。經該國差遣往八重山裝載米石該難夷等自置壓載鹽鐵茶糖盆碗〔瓦〕器等物帶往八重山售賣〔於〕嘉慶拾玖年閏貳月貳拾肆日開船在洋遭風船隻損壞至參月初拾日漂至浙江臨海縣地方經該縣照例撫卹并將壞船同鐵錠貳門變價番銀參拾肆元鹽鐵茶糖〔瓦〕器等物變價錢貳拾壹千肆百壹拾文交該難夷收領並賞給〔蚊〕帳衣服食物等件〔於〕柒月拾捌日由陸路護送來閩至捌月初陸日到省安插館驛查該難夷等業經浙省賞給〔蚊〕帳衣服等件，閩省照例毋庸加賞應自安插之日起每人日給米壹升鹽菜銀陸釐回國之日另給行糧壹個月〔於〕存公銀內動給事竣造冊報銷等情詳請具奏前來臣查久場島等遭風流離情殊可憫現已飭司加意照料不使失所至該難夷〔將來回國〕現譯據存留通事供稱〔俟〕該國進貢船隻來閩附搭同回自應俯如所請以仰副聖上懷柔遠人之至意除冊送部外臣謹恭摺具奏伏祈皇上睿鑒謹奏等因又為恭錄硃批行知事嘉慶拾玖年拾貳月貳拾日奉兼署巡撫部堂汪案驗竊照本兼署撫部堂〔於〕嘉慶拾玖年玖月初玖日恭摺具奏琉球國遭風難番久場島等一摺今〔於〕本年拾貳月拾柒日奉到硃批知道了欽此除原摺先經抄發毋庸重錄外合就行知備案行司即便轉行查照毋違等因又為抄摺行知事嘉慶貳拾年伍月初參日奉巡撫部院王憲牌竊照本部院〔於〕嘉慶貳拾年肆月貳拾玖日恭摺具奏撫卹琉球國遭風難夷天願親雲上等現有進貢摘回船隻一併遣發回國一摺除俟奉到硃批另行飭知外合先抄摺行知備牌行司即便轉行查照毋違計抄發摺稿一件內開奏為撫卹琉球國遭風難夷現有進貢摘回船隻一併遣發回國恭摺具奏仰祈聖鑒事案准浙江前撫臣陳咨會琉球國夷官天願親雲上又名東三錫等參拾名遭風漂至浙江象山縣地方護送來閩遣發回國等因當經飭據沿途各營縣護送到閩茲據布政使瑞詳稱據兼署福州府海防同知事閩縣知縣言尚焜傳同通事〔譯〕訊天願親雲上係琉球國四品職官嘉慶拾捌年玖月間奉該國王差令巡查各島承領照票乘坐海船壹隻杉板小船壹隻獨木船壹隻隨帶跟伴舵工水手久高等貳拾玖人〔於〕玖月初玖日放洋巡島事竣在該國大島裝載黃豆伍百包隨帶衣箱〔鐵釘〕雜物〔及〕馬壹匹回國交卸在洋遇風浪大船重隨將黃豆肆百包拋棄入海照票落水遺失船隻損壞隨風漂流至拾玖年陸月拾伍日漂到浙江象山縣爵溪汛洋面經該縣到船查驗撫卹修理船隻槓椇將拋剩霉濕黃豆變賣番銀伍拾參員交給難夷等收領並為修固船隻派撥引導水梢〔於〕嘉慶貳拾年正月初伍日由浙護送到閩安插館驛查該難夷等業經浙江省賞給米錢又將船隻修整閩省照例毋庸加賞應自安插之日起照例給發口糧米石鹽菜銀兩回國之日另給行糧壹個月〔於〕嘉慶貳拾年存公銀內動給事竣造冊報銷夷船內所帶鐵斤鐵釘訊係在該國外島所買帶回修造貢船等〔因〕今既遭風來此應令就閩變價毋庸帶回等情詳請具奏前來臣查該難夷天願親雲上等在洋遭風漂流由浙至閩情殊可憫業經飭司加意照料不使失所現有該國進貢摘回船隻應一併遣發回國以仰副聖主懷柔遠人之至意除冊送部外理合恭摺具奏伏祈皇上睿鑒再閩浙總督印務係臣兼署合併陳明謹奏等因又為抄摺行知事嘉慶貳拾年伍月初陸日奉兼署總督部堂王批本司詳查得臺灣府送到琉球漂風難番宮城等柒名又浙江臨海縣送到琉球漂風難番久場島等玖名又浙江象山縣送到琉球漂風難番天願親雲上等參拾名并夷船壹隻業經先後安插館驛照例撫卹詳請具奏各在案茲據福防同知詳報宮城等柒名久場島等玖名原報係請附搭進貢船內遣發茲象山縣送到天願親雲上等夷船壹隻查該夷船寬大請將宮城久場島二案難夷共壹拾陸名一併〔改〕附天願親雲上船內遣歸并將天願親雲上所帶鐵斤鐵釘就〔於〕閩省變價給領查照歷辦例案〔於〕進貢船內派撥引導水梢金具底座間味貳名代為引駕并將該水梢原報置買粗重貨物撥裝天願親雲上船內以資壓載，其自行照管〔於〕進貢完竣冊內聲明扣除以符〔例〕案造具冊結詳請給咨遣發前來本司查琉球國難番宮城等柒名久場島等玖名現據該廳詳請改配天願親雲上船內〔附〕搭回國相應俯如所請以順夷情所有天願親雲上所帶鐵斤業經就地變價給領應毋庸議至據請派撥進貢船內熟諳海道水梢金具底座間味等貳名代為引導並將金具底買置粗重物件撥裝天願親雲上船內以資壓載之處核與歷辨例案相〔符〕均應俯如所請辦理現據呈報定〔於〕伍月初貳日離驛登舟合將送到冊結具文詳送伏候察核迅賜批示以便照例移知該國王查照仍飭該廳將宮城等柒名久場島等玖名天願親雲上等參拾名引導水梢貳名共肆拾捌名夷船壹隻遣發至閩安鎮會同閩安協撥兵護送出洋取具長行回國日期另詳請題等由奉批如詳照例移知該國王查照乘〔汛〕遣發回國并飭福防同知驗明交閩安黃副將親帶本幫兵船小心防護併取長行回國日期詳報並候撫部院衙門批示此仍繳冊結存又奉巡撫部院王批如詳照例移知該國王查照并飭福防廳將宮城等柒名久場島等玖名天願親雲上等參拾名引導水梢貳名共肆拾捌名夷船壹隻遣發至閩安鎮會同閩安協驗明護送出洋至詳內所敘天願親雲上等所帶鐵斤業經就地變價給領應毋庸議等語查該難夷船內所帶鐵釘鐵斤前據司詳議令就閩變價業經本部院具奏茲詳內司看只言鐵斤其鐵釘壹項是否未曾變價應即查明刻速具覆如鐵釘未經變價應即飭令一并趕變不得與奏案兩歧仍取具長行回國日期詳請具題並候督部堂衙門批示此仍繳冊結存等因奉此茲當遣發回國之期合就移知為此備咨貴國王請煩查照施行須至咨者。
計移送：冊壹本。

琉球國中山王尚
嘉慶貳拾年伍月初七日

